
刻後八品經原跋

至道孤行，得人而傳。雖然，人不易得也，人獲上天栽培之厚，欲聞大道於斯世，固非根器淺薄者之所能幾及，而又豈信心不篤，遡源未真者之可望其涯涘也！上聖宏慈，實深悲憫，憫人之昧而罔覺，真理未徹，以至宇宙混濁，靈光錮蔽。毋惑乎後起者，演其名未究其實，失上聖救苦斯世之慈衷，接引後學之本意也！呂祖師《前八品》妙諦真詮，行世已久，奉持者眾。嗣《後八品》隱於臨江，藏而未傳。我祖闡教度人之深意，不與之俱晦耶。不才弟子徐太極，至誠皈依，粗晰其義，奉行弗怠。忽一夕夢黃冠博帶，有仙子之風焉。醒而有悟，隨起合刻《前、後八品仙經》，鐫之金石，公之天下，啟叩道前。適值同道弟子吳太隆，欣然捐資，欲與極共襄盛事。極曰：「此宣揚正教，醒世誘民也，安敢私而秘之？」敬擇乙卯季春月吉日，延同道弟子張太倫，恭就武昌省城內，玉皇閣書寫，命匠刊刻，佈行於世。諷一言之妙諦，而千古聾瞶，皆振其愚，誦數品之伭奧，而左道旁門，悉歸於正。俾微者著，幽者顯，人人識指南之有路。庶性命之學，不墮於幻渺之無據矣。願同志者領取焉。極等不深知文，但誌其合刻之意而跋諸後。時康熙乙卯歲蒲月既望。

